Skatta- og avgjaldsmál- avgerðir

Lóg: 

Meirvirðisgjaldslógin § 1, § 3 

Útróðrarbátur strikaður úr mvg-skráseting grundað á, at virksemið varð

ikki mett at verða vinnuligt

Samandráttur:

Kært varð um, at Toll- og Skattstova Føroya hevði strikað mvg-skrásetingina hjá

útróðrarbáti og hevði noktað útgjalding av negativum mvg fyri 1. ársfjórðing 2003.

Skatta- og avgjaldskærunevndin staðfesti avgerðina hjá Toll- og Skattstovu Føroya, tí

sølan hjá bátinum hevði verið heldur lág, og raksturin bert tað eina árið hevði givið

vinning. Hetta, samanhildið við frágreiðing kærarans um virksemið, gjørdi, at nevndin

metti, at virksemið hjá bátinum ikki var mett at verða vinnuligt, og at tað tí var rætt av

Toll- og Skattstova Føroya at strika virksemið fyri meirvirðisgjald.

Avgerð:

Málsgongd:

Kærararnir hava útróðrarbát saman. Upplýst er, at báturin hevur verið meira og minni í drift

síðani byggiárið 1985, tó mest síðani 1993. Frá 1. januar 1998 hevur báturin verið skrásettur

til mvg.

Toll- og Skattstova Føroya hevur við avgerð dagfestari 25. november 2003 strikað mvgskrásetingina

hjá bátinum og hevur noktað útgjalding av negativum mvg fyri 1. ársfjórðing

2003.

Avgerðin er tann 17. oktober 2003 kærd til Skatta- og avgjaldskærunevndina.

Kæran og grundgevingarnar hjá kærarunum:

Kærararnir vísa m.a. á, at teir hava ringt við at skilja, at báturin nú brádliga ikki skal verða

vinnuligur, tá hann var tað í 1998, 1999, 2000, 2001 og 2002.

Tá mvg-lógin kom í gildi, fingu teir boð um at koma inn í mvg skipanina, har teimum var

útflýggjað eitt V-tal, og teir skuldu á hvørjum ári lata inn roknskap. Hetta var grundað á, at

báturin varð mettur at verða vinnuligur, tí teir javnan avreiddu til fiskavirkir.

Teir vóru tá á Toll- og Skattstovu Føroya og greiddu frá, at teir ikki ynsktu at koma undir hesa

skipan, tí teir mettu seg ikki hava nakran vinning av at avreiða onkra last av og á, og mettu

seg heldur ikki verða føran fyri at gera roknskap á hvørjum ári. Teir mettu, at báturin bert var

frítíðarbátur, og at tað, sum teir fingu inn í inntøkum, fór til viðlíkahald og annað. Men Tollog

Skattstova Føroya helt fast við sítt, at teir vóru vinnurekandi, og tí vóru teir tvungnir inn í

hesa skipan.

Tá teir so komu inn í skipanina, var tað kortini ikki so torført, og teir lótu inn uppgerðir og

roknskap til tíðina á hvørjum ári.

Tann 16. september 2003 vóru teir á Toll- og Skattstovu Føroya, har teir fingu at vita, at nýggj

lóg var komin í gildi frá 1. januar 2003, sum segði, at var bruttosølan kr. 150.000 ella lægri,

vóru teir ikki viðgjørdir sum fult vinnurekandi. Teir undraðust og vildu hava at vita, hví teir

ikki høvdu fingið skriv hesum viðvíkjandi og kravdu at síggja Kunngerðarblaðið, har hetta

stóð.

Kærarin greiðir frá, at hann seinni var inni á heimasíðuna hjá Toll- og Skattstovu Føroya, og

har bar tað ikki til at finna lógina, har hetta stóð.

Teir vísa at enda á, at teir ikki hava fingið boð um, at árliga bruttosølan skal vera omanfyri kr.

150.000 fyri at verða mvg-skásettur og vinnurekandi. Teir vísa á, at aðrir hava avreitt minni

enn teir, og eru hóast hetta ikki tveittir úr skipanini.

At enda kæra teir eisini um vánaliga málsviðgerð á Toll- og Skattstovu Føroya.

Toll- og Skattstova Føroya:

Toll- og Skattstova Føroya metir, at virksemið hjá bátinum er ikki vinnuligt og kemur tískil

ikki undir reglurnar í mvg-lógini § 1, stk. 1, sum sigur, at mvg skal rindast til landskassan av

øllum liðum av vinnuligari sølu av vørum og avgjaldsskyldugum tænastum. Víst verður eisini

á, at sambært § 3, stk. 1, litra a skal avgjald latast av tí, sum rekur sjálvstøðugt vinnuvirki við

sølu av vørum og avgjaldsskyldugum tænastum.

Greitt verður frá, at Toll- og Skattstova Føroya tann 12. mai 2003 móttók mvg-uppgerð hjá

bátinum fyri 1. ársfjórðing 2003. Uppgerðin var negativ við kr. 39.500 og stavaði frá keypi av

einum motori á kr. 155.632 og rakstrar-mvg á kr. 2.368. Ongin søla var hendan ársfjórðing.

Áðrenn peningurin skuldi gjaldast út, vóru roknskapirnir hjá bátinum fyri seinastu árini

kannaðir. Talvan niðanfyri vísir søluna, raksturin, íløgurnar og úrslitini fyri árini 1998 til 1.

ársfjóring 2003.



Søla 
Mvg-frí søla 
Keyp rakstur 
Keyp íløgur 
Úrslit

2003 

0 
0 
2.368 
155.632

2002 

0 
65.035 
55.860 
0 
  -7.556

2001 

0 
29.621 
27.788 
0 
-14.172

2000 

0 
59.655 
42.068 
0 
   1.497

1999 

0 
35.265 
20.556 
27.844 
-33.256

1998 

0 
24.805 
17.408 
0 
-4.712

Toll- og Skattstova Føroya metti, at talvan vísti, at talan var ikki um vinnuligt virksemi.

Víst verður á, at sølan hevur ligið millum kr. 25.000 og kr. 65.000 seinastu fimm árini, og

raksturin hevur givið hall, og útlit eru ikki til, at inntøkurnar kunnu forrenta íløguna.

Onki fast mark er millum vinnu og ítriv, og tað er tí neyðugt at viðgera tílík mál í hvørjum

einstøkum føri, og her kunnu nøkur eyðkenni nevnast, t.d. um endamálið er at fáa

peningaligan vinning, og framleiðslugøgn eru keypt við tí fyri eyga. Tað velst millum annað

um, hvat slag av virksemi talan er um, eitt nú sjónarmiðið um rentabilitet kann geva góða

ábending, um talan er um vinnuligt virksemi. Eisini støðan, har eigarin hevur aðra støðuga

inntøku, sum ber honum uppi. Um eigarin hevur fakligan førleika til virksemið v.m.

Toll- og Skattstova Føroya helt ikki, at talan var um vinnuligt virksemi og avgjørdi tí at strika

mvg-skylduna frá 1. januar 2003 at rokna.

Ætlanarskriv varð sent 26. mai 2003. Tann 11. juni bað annar av kærarunum um, at viðgerðin

varð útsett, til hin kom heim. Tann 16. september 2003 vóru kærararnir inni á Toll- og

Skattstovu Føroya og gjørdu viðmerkingar til málið. Broytingarskriv varð sent tann 23.

september 2003.

Til tað, sum kærararnir gera galdandi, at Toll- og Skattstova Føroya hevur tvingað teir til at

skráseta seg til mvg, verður sagt, at kærararnir tann 12. juli 1996 hava sent skrásetingarblað

og skriv til Toll- og Skattstovu Føroya, har teir biðja um, at báturin verður skrásettur. Hetta

varð tó noktað teimum, tá báturin ikki var mettur at verða vinnuligur.

Tann 16. januar 1998 hevur Toll- og Skattstova Føroya móttikið nýtt skrásetingarskjal.

Hesaferð verður virksemið skrásett. Onki tilfar er tó í sakarmappuni, sum greiðir frá, hví

virksemið tá varð skrásett.

Vísandi til tað, sum kærararnir hava ført fram um, at søla undir kr. 90.000 er broytt til kr.

150.000, sigur Toll- og Skattstova Føroya, at kærararnir, tá teir vóru inni á skrivstovuni,

høvdu spurt um skattligu reglurnar fyri, nær ein útróðrarbátur verður roknaður sum

vinnuligur. Teir søgdu seg vita, at markið fyri, nær ein bátur verður roknaður sum vinnuliga

rikin, er, at hann hevur avreitt fyri kr. 90.000.

Greitt var frá, at talan er ikki um eina lógarbroyting, men um eina vegleiðandi reglu, sum varð

ásett av Toll- og Skattaráð Føroya sum minstamark fyri, nær ein bátur kundi avskrivast eftir

reglunum í avskrivingarlógini, tá eigarin ikki róði út burturav.

Greitt var eisini frá, at Toll- og Skattaráð Føroya hevði avgjørt, at galdandi frá 1. januar 2003

varð sum vegleiðandi regla ásett, at tá árliga bruttosølan er omanfyri kr. 150.000, skal báturin

verða viðgjørdur sum fult vinnuligur. Er árliga bruttosølan lægri, verður báturin ikki

viðgjørdur sum fult vinnuligur.

Hetta er tó bert ein vegleiðandi regla, og tí skal í teimum førum, tá árliga bruttosølan er lægri

enn kr. 150.000, nærri kanning gerast av, um báturin hóast hetta er fult vinnuligur.

Víst verður á, at Toll- og Skattaráð Føroya sambært lógini um Toll- og skattafyrisiting hevur

heimild til at gera vegleiðandi reglur fyri Toll- og Skattstovu Føroya.

Stýrið:

Í viðmerking frá 27. november 2003 boðar Stýrið frá, at tikið verður undir við avgerðini hjá

økisskrivstovuni um, at báturin hjá kærarunum lýkur ikki treytirnar fyri at verða skrásettur til

mvg. Stýrið hevur annars onki at leggja afturat málinum.

Fundur í Skatta- og avgjaldskærunevndini:

Á fundi í Skatta- og avgjaldskærunevndini møtti annar kærarin og legði fram sína áskoðan av

málinum fyri nevndina. Hann vísti m.a. á, at báturin var bert til húsarhaldið og hevði onki at

gera í mvg-skipanini. Hann ynskti ikki at verða í skipanini, men varð trýstur upp í hana.

Hann hevði ført mvg-roknskap øll árini og hevði ongantíð fingið nakra viðmerking. Í

byrjanini av 2003 hevði Toll- og Skattstova Føroya roknskaparskjøl hansara, og hann fekk

hesi aftur uttan nakra viðmerking. Ikki fyrr enn eftir at uppgerðin fyri fyrsta ársfjórðing 2003

varð latin inn, fekk hann bræv um, at hann ikki var mettur at verða vinnuligur. Hann góðtekur

ikki at verða útblakaður, nú talan er um eina stóra upphædd.

Næsta ársfjórðing fekk kærarin aftur pappír at útfylla. Hann so ger, letur hetta inn og fær

útgoldið kr. 6.606. Fyri triðja ársfjórðing fær hann aftur nýtt pappír at útfylla. Hann fyllir aftur

út, men fær nú bræv um, at hann ikki var í skipanini.

Umboð fyri Toll- og Skattstovu Føroya var eisini við á fundi í nevndini. Umboðið vísti m.a. á,

at upphæddin, sum er nevnd í málinum, kr. 150.000 er ein vegleiðandi regla, sum er ásett av

Toll- og Skattaráð Føroya, fyri, nær ein bátur kann metast sum vinnuligur í skattligum høpi.

Avgerðin hjá Skatta- og avgjaldskærunevndini:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur

sjálvstøðugt vinnuvirki við sølu av vørum og avgjaldsskyldugum tænastum. Tað er bert

vinnulig søla, sum skal verða skrásett til meirvirðisgjald, smb. eisini § 1 í

meirvirðisgjaldslógini.

Sum eisini upplýst av Toll- og Skattstovu Føroya er ein árlig søla uppá kr. 90.000/150.000

vegleiðandi reglur, ásettar av Toll- og Skattaráðnum fyri, nær ein útróðrarbátur má metast

sum vinnuligur. Tað er onki í vegin fyri, at Toll- og Skattaráð Føroya ásetir vegleiðandi reglur

fyri skattsetingina. Henda heimild er beinleiðis ásett í § 20 í lóg um Toll- og skattafyrisiting.

Hendan avgerð snýr seg tó ikki um skatt, men um meirvirðisgjald, og Toll- og Skattstova

Føroya brúkar ikki omanfyri nevndu upphæddir, men ger eina meting av virkseminum út frá

rakstrarúrslitinum hjá bátinum.

Upplýst er, at annar kærarin arbeiðir a landi, meðan hin siglur við grønlendskum báti og er

heima umleið helvtina av árinum. Báturin hevur fiskiloyvi.

Í tíðarskeiðnum frá 1998 til 2002 vísir roknskapurin, at selt hevur verið fyri ávikavist kr.

24.805, kr. 35.265, kr. 59.655, kr. 29.621 og kr. 65.035. Úrslitið somu árini var ávikavist kr. -

4.712, kr. -33.256, kr. 1.497, kr. -14.172 og kr. -7.556.

Sølan hevur sostatt verið heldur lág, og raksturin hevur bert givið vinning tað eina árið. Hetta,

samanhildið við frágreiðing kærarans um virksemið, gjørdi, at nevndin metti, at virksemið hjá

bátinum ikki var mett at verða vinnuligt, og at tað tí var rætt av Toll- og Skattstova Føroya at

strika virksemið fyri meirvirðisgjald.

Skatta- og avgjaldskærunevndin avgjørdi sostatt at staðfesta avgerðina hjá Toll- og

Skattstovu Føroya at strika bátin úr meirvirðisgjaldsskránni, tí hann varð ikki mettur

at verða vinnuligur.

Nevndin viðmerkti annars, at soleiðis sum kærarin leggur málið fram, so er talan um eina

óhepna viðgerðargongd á Toll- og Skattstovu Føroya, um myndugleikin hevur havt hansara

roknskap til eftirlit í byrjanini av 2003, uttan at hetta hevur givið høvi til at gjørt

viðmerkingar. Men beinanvegin, tá kærarin letur uppgerðina fyri 1. ársfjórðing inn, vísir

myndugleikin á, at talan er ikki um vinnuligt virksemi. Toll- og Skattstova Føroya hevði í

samband við eftirlitið í byrjanini av 2003 allar upplýsingar, sum verða lagdir til grund fyri

avgerðini, uttan tær fyri 1. ársfjórðing 2003.

